Gaidhlig.
lul do Thaigh-tasgaidh na Gaidhealtachd an lar.

'S e taigh-tasgaidh neo-eisimeileach, steidhichte ann an 1922, a
th’ againn an seo. Tha e air a shuidheachadh ann an seann
bhanca, fear de na togalaichean as sine sa Ghearasdan. Tha sinn
a’ taisbeanadh eachdraidh shlan na Gaidhealtachd an lar, bho
Linn na Cloiche dhan fhicheadamh linn, agus tha sinn air leth
moiteil as a’ chruinneachadh againn air ar-a-machan nan
Seumasach - a tha cudromach aig ire naiseanta.

Tha ochd sedmraichean taisbeanaidh againn air da lar. Leanaibh
na soidhnichean aireamhaichte.

Bidh sinn a’ faighinn nas lugha na 20% de na cosgaisean againn
bhon sporan phoblach. Tha sinn an eisimeil fialaidheachd dhaoine
mar sibh fhein airson a’ chorr. Nach beachdaich sibh air tabhartas
a thoirt dhuinn, mas e 's gun cord ur turas ribh.

Seomar 1. Na Commandos

Thug na Commandos ionnsaighean dubhlanach agus cunnartach
aig am an Darna Cogaidh. Fhuair iad an treanadh aig Caisteal
Achadh na Cairidh, 12 mile as a’ Ghearasdan. 'S e treanadh
cruaidh a bh’ ann a ghabh a steach tighinn gu tir an aghaidh
“namhaid”, agus cleachdadh pheilearan ceart. Gheibh sibh
cothrom tuilleadh ionnsachadh anns an taisbeanadh ur againn mu
eachdraidh nan Commandos.

Seomar 2. Seomar an Riaghladair.

Chaidh an Dun, no an Gearasdan, as an d’ fhuair am baile ainm, a
thogail ann an 1690. Bha e air ainmeachadh as deidh an righ uir,
Uilleam Orains. Tha ceangal eachdraidheil aige ri ar-a-machan
nan Seumasach, air am faicear tuilleadh shuas an staidhre. Bha
an dun fo smachd Riaghladair agus bhuineadh na pannalan seo
don t-seomar aige ann. Chaidh an togalach a dholaidh mean air
mhean anns an 19™ linn agus chaidh a leagail airson rathad-
iarainn a thogail. Tha cuid de na ballachan aige rim faicinn
fhathast.



Cumaibh ur suilean fosgailte an seo airson innean Chlann
Raghnaill. Thathar a’ creidsinn gur ann le ceann-cinnidh Clann
Raghnaill a bha e agus gun deach a chleachdadh, is docha, gus
armachd aodainn a dhéanamh. Chi sibh cuideachd an seo bord
sgiursaidh bhon taigh-chuirte ionadail, air an deach eucoirich a
sgiursadh gu 1948. Tha mapa an t-seann duin air a’ bhalla.

Seomar 2 (trannsa) Inbhir Lochaidh, an Gearasdan agus
Murt Ghlinne Comhann.

Tha tobhta meadhan-aoiseil Chaisteal Inbhir Lochaidh fhathast ri
fhaicinn. Thachair blar ainmeil faisg air laimh ann an 1645 aig am
a’ chogaidh chatharra eadar na Cumhnantaich, a bha a’ sireadh
saorsa creideimh, agus luchd-taic an Righ Thearlaich I. Chaidh an
la le feachd an Righ fo Mharcais Mhontrois, ged a bha fada a
bharrachd shaighdearan aig Diuc Earra-Ghaidheal air an taobh
eile.

Thug na Prostanaich, Uilleam agus Mairi, righ-chathair na h-Alba is
Shasainn bho Sheumas VI & Il ann an 1688. Dh’iarr iad boid
dhilseachd bho na cinn-chinnidh a chionn ’'s gun robh taic laidir
fhathast do Sheumas am measg nan Gaidheal. Bha Maclain,
ceann-cinnidh Domhnallaich Ghlinne Comhann, fadalach a bhoid
fhein a ghabhail agus chaidh a cho-dhunadh a pheanasachadh
mar eisimpleir do chach. Chuir Riaghladair a’ Ghearasdain
saighdearan gu ruige Gleanna Comhann. Fhuair iad aocigheachd
nosach nan Gaidheal an sin. Dh'fhuirich iad comhla ris an luchd-
aoigheachd aca gu sitheil fad cola-deug ach air 13™ An Gearran,
1692, trath sa mhadainn, am measg cur-is-cathadh, mhurt iad
Maclain agus 35 de na daoine aige. Tha Murt Ghlinne Comhann
fhathast mi-cliuiteach mar eisimpleir de bhrathadh aoigheachd
agus earbsa.

Chi sibh leth-bhreacan de litrichean mu Mhurt Ghlinne Comhann
an seo. Cumaibh ur suilean fosgailte airson clogad Sheumais
Ghreumaich, Marcais Montrois agus cuaille, no maide, lain Luim,
bard na Ceapaich. Sgriobh lain an dan “Murt Ghlinne Comhann”,
a' caineadh nam murtairean.



Ri taobh a’ cheas seo, tha eisimpleirean dhen tuagh Abrach,
seann bhall-airm a nochdas ann an suaicheantas a’ Ghearasdain.

Tha dealbhan air a’ bhalla a sheallas Gearasdan Dubh Inbhir
Lochaidh agus Gearasdan Cille Chuimein a chaidh a thogail aig
ceann a deas Loch Nis an deidh ar-a-mach nan Seumasach ann an
1715. Chuir Gearasdan Deorsa, faisg air Inbhir Nis, crioch air
sreath dhun anns a’ Ghleann Mhor.

Seomar 3. Dualchas Nadarra agus Clach Eolas..

Tha cuid de na h-eoin agus beathaichean fiadhaich as motha ann
am Breatainn rim faicinn ann an Alba. Tha deagh eisimpleirean
againn de thaicsidearmaidh, a chuid as motha dhuibh a linn
Bhictoria. Seallaibh gu sonraichte air an iolair-bhuidhe.

Chaidh Beinn Nibheis agus Gleanna Comhann a chruthachadh le
beanntan-teine agus bha na rathaidean co-shinte ainmeil ann an
Gleann Ruaidh air an deanamh le eigh-shruthan a chrion aig
deireadh Linn na Deighe.

'S e an Gleann Mor feart-tire iongantach a tha a’ ruith eadar an
Gearasdan agus Inbhir Nis. Tha e na loidhne-sgainidh a chaidh a
chruthachadh mu 400 millean bliadhna air ais nuair a ghluais da
phleata talmhainn 100 mile seachad air a cheile, agus iad a’ dol
an aghaidh a cheile. Bidh am proiseas seo ag adhbharachadh
crithean-talmhainn mora m.e. Sgaineadh San Andreas ann an San
Francisco, agus bidh crithean beaga a’ tachairt an seo anns a’
Ghleann Mhor bho am gu am.

Bha bholcanothan bed mun am sin timcheall Beinn Nibheis agus
Gleanna Comhann.

O chionn ghoirid - taobh a-staigh nan 10,000 bliadhna mu
dheireadh - tha eigh-shruthan air an sgaineadh a dheanamh nas
doimhne, a’ cruthachadh Loch Lochaidh, Loch Obhaich agus Loch
Nis.



'S e slighe thar-duthcha nadarra a tha seo agus cheangail an t-
innleadair ainmeil, Tomas Telford, ceithir lochan ri cheile gus
slighe a dheéanamh do luingeas, a leigeadh leotha an t-slighe
chunnartach timcheall ceann a tuath na h-Alba a sheachnadh.

Tha taisbeanadh de dhealbhan mu Hiort ri fhaicinn air a’ bhalla.
Tha na h-eileanan iomallach seo air a bhith gun luchd-aiteachaidh
bhon a dh’fhalbh na h-eileanaich mu dheireadh, len toil fhein, ann
an 1930. (Seallaibh cuideachd air a’ bhata-phuist Hiortach ann an
Seomar 8). Am measg rudan eile, chi sibh pios sgleata a Baile a’
Chaolais far an robh cuaraidhean mora aig aon am, agus ceann
gobhair, beathach a tha fhathast ri fhaicinn anns na cearnaidhean
as iomallaiche ann an Loch Abar. Tha pairt dhen storas aig an
neach-cruinneachaidh Alasdair MacllleMhicheil ri fhaicinn an seo
cuideachd.

Seomar 4. Arc-eolas.

Tha daoine air a bhith a’ fuireach air a’ Ghaidhealtachd an lar
airson uine mhor. Bha luchd-comhnaidh ann an Eilean Ruim o
chionn 8,500 bliadhna. Tha moran stuth arc-eolasach ri fhaicinn
ann an Seomar 4. Tha taisbeanadh ann cuideachd air leasachadh
sgiobannan teasairginn nam beann anns an fhicheadamh linn.
Anns a’ cheas as fhaisge air Seomar 3, chi sibh buinn agus rudan
eile bho long-bhriste as an Fheachd-mhara Mhor Spainnteach, a
chaidh fodha ann am Bagh Thobar Mhoire ann am Muile ann an
1588, agus i a’ teicheadh bho chabhlach Sasannach. Seallaibh an-
aird agus chi sibh na tha air fhagail de bhata a thogadh as aon
phios fiodha. Chaidh a lorg, cuide ri amar agus brog leathair, air
larach crannaig, eilean togte ann an loch. Tha dealbhan dhiubh
ann an Seomar 3.

Tha iomall aig cuach umha Chruithneach an seo, agus fainne-
chrochaidh, ann an cumadh ceann beathaich, ceangailte rithe.
Chaidh a lorg ann an Caisteal Tioram faisg air Ath Tharracail. Tha
bannan-laimhe oir Eireannach nas sine buileach anns an aon
cheas. Buinidh iad do Linn an Umha agus chaidh an lorg ann an
1871 le croitear 0g aig an robh aisling mu ulaidh thiodhlaicte!



Leanaibh oirbh suas an staidhre, seachad air taisbeanadh
air Murt na h-Apann (1752) a bh’ aig meadhan an leabhair
ainmeil “Kidnapped” le Raibeart Louis Stevenson.
Cumaibh oirbh gu ruige:

Seomar 5. Aodach

Thoisich muinntir na h-Alba air breacan a chur orra anns an 16™"
linn. Fhuair iad na dathan bho lusan is glasraich a bha a’ fas gu h-
ionadail agus air sgath sin bha breacanan dualtach a bhith a’
sonrachadh sgirean seach cinnidhean. Bha fir-chinnidh air an
comharrachadh ann an cath le suaicheantais lusach air na
bonaidean aca. Thainig breacan cinnidh a steach, sa bhitheantas,
fada an deidh sin.

Nochd am feéileadh beag anns an 18™ linn. Roimhe sin, chuireadh
fireannaich am feileadh mor orra - ball-aodaich a ghabhadh
cleachdadh mar phlaide air an oidhche. Tha iomhaigh againn de
dh’'fhear a th’ air a sgeadachadh anns an fheileadh mhor.

Bha breacan toirmisgte an deidh Bliadhna Thearlaich ach anns an
19™" linn dh’éirich Uidh romansach anns a h-uile rud Gaidhealach
air sgath nan nobhailean aig Sir Bhaltair Scott. Thadhail an Righ,
Deorsa IV, air Alba ann an 1822 agus, beagan an deidh sin, fhuair
a’ Bhanrigh Bhictoria a dachaigh Ghaidhealach ann an Baile
Mhoireil.

Chi sibh an seo an t-aodach Gaidhealach iomlan a thug i do
dh’lain MacllleDhuinn (John Brown), an searbhanta aice. Bha an
cairdeas eatarra fon phrosbaig anns an fhilm, Mrs Brown, a chaidh
a dheanamh ann an 1997.

Cumaibh oirbh, a’ leantainn na trannsa, gu ruige Seomar
6. Tha an taisheanadh seo a’ cur ris an sgeulachd mu na
Seumasaich.

Na Seumasaich.

Bidh a’ chraobh-theaghlaich ann an Seomar 6 a’
soilleireachadh nan daimhean eadar diofar dhaoine.



Fhuair an darna Righ Tearlach righ-chathraichean na h-Alba agus
Shasainn air ais ann an 1660, an deidh nan cogaidhean catharra
ann am meadhan an 17™ linn. Bha e dileas dhan chreideamh
Phrostanach ach, an deidh a bhais, thainig a bhrathair, a bha na
Chaitligeach, dhan righ-chathair mar Sheumas VII & Il. Bha moran
ann an Sasainn mi thoilichte mu chreideamh Sheumais agus
thabhainn iad an righ-chathair do dh’'Uilleam Orains, a bha na
Dhuitseach Prostanach, agus a bhean Mairi, nighean Sheumais.

Theich Seumas dhan Fhraing ach bha luchd-taice aige, air a bheil
Seumasaich no Jacobites (bhon ainm Jacobus a tha a’ ciallachadh
Seumas ann an Laideann), agus bha iadsan gu daingeann airson e
fhein agus a shliochd a thilleadh dhan righ-chathair.

Fhuair Seumas VII, a mhac Seumas VIII agus an t-ogha aige, am
Prionnsa Tearlach Eideard Stiubhart, taic eadar-uineach bho
dhuthchannan Eorpach eile, gu h-araid An Fhraing, air sgath an
naimhdeas le Sasainn. Bha ar-a-mach beag ann an 1689, ach
thachair eirigh mhor ann an 1715. Bha sin air a piobrachadh le
bas na Banrigh Anna, a’ phiuthar 0g aig Mairi, a bh’ air a bhith air
an righ-chathair bho 1702. Cha robh clann mhaireann aice. Bha
na h-uaislean ann an Sasainn gu laidir airson leantainn le
monarcan Prostanach agus thug iad cuireadh do Dheorsa a
Hanobhair, aig an robh daimh ris na Stiubhartaich, a bhith na righ
- Deorsa |. Goirid an deidh sin, dh’eirich na Seumasaich na
aghaidh.

Bha Tearlach Og Stiubhart ‘Am Prionnsa Og’ os cionn an ar-a-
mach mu dheireadh ann an 1745. A dh’aindeoin a tharraing
phearsanta, chan e ceannard math a bh’ ann. Rainig e a’
Ghaidhealtachd an lar as t-samhradh 1745 gu ire mhath na aonar,
air sgath 's nach robh e air taic nam Frangach fhaighinn.

Cha robh cinn-cinnidh Ghaidhealach dedonach a leantainn an
toiseach ach, mu dheireadh thall, dh’aontaich cuid an taic a chur
ris agus thainig arm le 1,200 fear cruinn comhla ann an Gleann
Fhionghain air an 19™" dhen Lunastal. Dh’fhalbh iad gu deas, a’
cruinneachadh luchd-taice air an rathad.



Bha iad glé shoirbheachail an toiseach, a’ smachdachadh Dhun
Eideann agus an uair sin a’ gabhail an rathaid a dh’ionnsaigh
Lunnainn. Ach chaidh an lagachadh le treigsinn an saighdearan,
cion airgid, cion taice ann an Sasainn agus, mu dheireadh thall,
na ceannardan aca a’ trod nam measg fhein. Thionndaidh iad air
ais aig Derby agus theich iad a dh’Alba. Dh'fhuiling iad call
sgriosail, deireannach aig Cuil Lodair air an 16™ dhen Giblean
1746. Cha do sheall ceannard an riaghaltais, Diuc Chumberland,
trocair sam bith dhaibh agus choisinn e am far-ainm “Buidsear”.
Bha am Prionnsa Tearlach na fhogarrach air a’ Ghaidhealtachd
gus an deach aige air teicheadh dhan Fhraing anns an t-Sultain.

Tha dealbh ri fhaicinn anns an trannsa taobh a muigh Sedmar 5 a
tha a’ sealltainn carragh-cuimhne Ghleann Fhionghain a tha mar
chuimhneachan air na fir-chinnidh a lean am Prionnsa. Chithear
mapa cuideachd a tha a’ sealltainn oighreachdan Loch lall, ceann-
cinnidh nan Camshronach, a chaidh a thoirt air falbh bhuaithe.
Bha taic Loch lall riatanach dhan Phrionnsa. Theich e dhan Fraing
an deidh Cuil Lodair agus chaill e na h-oighreachdan aige.

Cuideachd anns an trannsa tha dealbh de Fhionnghal Nic
Dhomhnaill agus “Betty Burke”. Thug Fionnghal taic dhan
Phrionnsa, agus e air a sgeadachadh mar an sgalag aice, “Betty
Burke”. Chaidh Fionnghal a ghlasadh ann an Tur Lunnainn airson
greis ach choisinn an dol a-mach aice cliu buan dhi.

Seomar 6 Na Seumasaich

Tha iomadh rud co-cheangailte ris a’ Phrionnsa Og san t-sedmar
seo. 'S e an “dealbh diomhair” am fear as ainmeile dhiubh.
Chithear an iomhaigh mhi-dhealbhach gu ceart a-mhain ann an
sgathan cruinn-fhada. Chaidh a chleachdadh le luchd-leantainn a’
Phrionnsa an deidh Bliadhna Thearlaich gus an dilseachd
leantainneach a thaisbeanadh.

Am measg rudan eile a nochdas an seo, tha gaotharan a chaidh a
chleachdadh aig bala a chuir am Prionnsa air doigh ann an Dun
Eideann san t-Sultain 1745. Tha buinn ann a tha a’
comharrachadh a’ phosaidh eadar Seumas VIl agus Clementina
Sobieska agus breith a’ Phrionnsa Oig, cuide ri glainneachan-fiona



a th’ air an snaigheadh le samhlaidhean Seumasach. Tha an ros
air na glainneachan a’ riochdachadh Seumas VIII agus tha an da
ghucaig a’ riochdachadh a chuid mhac, Tearlach Eideard agus
Eanraig Beinidict. Chaidh Eanraig na chairdineal agus leig e
seachad an tagradh aige air a chrun an deidh bas a bhrathar.

Tha aodann-bais a’ Phrionnsa anns an aon cheas ris an dealbh
dhiomhair. Bha trioblaidean aige le trom-inntinn an deidh an ar-a-
mach - trioblaidean a dh’fhas na bu mhiosa - agus bha e trom air
an deoch. Phos e aig aois 52 ach bha am posadh mi-shona agus
gun chlann, ged a bha nighean diolain aige air an robh Charlotte
mar ainm. Chaochail e san Eadailt air an 31™" dhen Fhaoilleach
1788. Tha iomhaigh aige a rinn an snaigheadair Canova ann an
Eaglais an Naoimh Pheadair san Roimh.

Tha aite airson taisbeanadh neo-bhuan aig ceann Seomar
6. Leanaibh oirbh gu:

Seomar 7. Doigh-beatha na Gaidhealtachd.

Chi sibh moran rudan co-ceangailte ri beatha laitheil nan Gaidheal
san t-sedmar seo. Bha na cinnidhean nan coimhearsnachdan
eadar-eisimeileach gu ruige an 18™ linn. Bheireadh an ceann-
cinnidh taic do “theaghlach” farsaing anns an robh na fireannaich
a’ cumail taic ris aig am cogaidh. Bhris doigh-beatha nan
cinnidhean as a cheile an deidh 1745. Dh’fhas na cinn-chinnidh na
bu coltaiche ri uachdarain Ghallta, agus iad ag amas air an teachd
a-steach aca a dheanamh cho mor ’s a ghabhadh. Chaidh na
daoine abhaisteach fhuadachadh bhon fhearann as fhearr, air an
deach tuathanasan chaorach a steidheachadh. Chaidh cuid a
chuir air croitean air an talamh a bu mhiosa. Chaidh moran
fhuadachadh buileach glan, agus dh’'fhalbh an t-uabhas dhaoine
gu ruige tirean cein mar na Staitean Aonaichte, Canada, Astrailia
agus Sealan Nuadh. Chaidh iomadh gleann na fhasach anns an
19™" [inn.

Chi sibh ionnsramaidean ciuil Gaidhealach mar a’ chlarsach agus
a’ phiob-mhor an seo, agus cuach-oil thraidiseanta. Chaidh a’
phoit-dhubh a chleachdadh airson uisge-beatha a dheanamh gu



mi-laghail. Tha na doileagan a’ seasamh airson caochladh
dhreuchdan is charactaran Gaidhealach.

Cumaibh oirbh sios an staidhre mheadhanach agus
tionndaidhibh gu deas gu:.

Seomar 8. Arm, siubhal is einnseanaireachd.

Shir moran Ghaidheal cothroman obrach fada air falbh an deidh
Bliadhna Thearlaich. Chaidh moran a-steach dhan arm agus tha
na reisimeidean Gaidhealach air seirbheis ionmholta a dheanamh
bhon uair sin. Dh'obraich feadhainn eile ann an dreuchdan ura
leithid togail rathaidean no, beagan an deidh sin, rathaidean-
iarainn. Bha moran air am fastadh ann an gniomhachasan ur an
almain no aluminium.

Tha na nithean cogail an seo a’ buntainn ri reisimeidean ionadail
a chaidh a thogail aig am cogadh Napoleon. Anns an ath cheas,
chithear inneal measaidh reidheachd a chaidh a chleachdadh le
fear-tomhais a bha a’ togail a’ Chanail Chailleannaich. Thainig
obair togail a’ chanail gu crich ann an 1822. Chaidh na spaidean
airgid a chleachdadh anns na deas-ghnathan aig toiseach na h-
obrach air rathaidean-iarainn na Gaidhealtachd an lar agus Chille
Chuimein.

'S e rud miorbhaileach a bh’ anns a’ bhata-phuist Hiortach. Cha
robh ceangal ceart ann eadar na h-eileanan iomallach siud agus
an corr de dh’Alba. Chuir na h-eileanaich thurail na litrichean aca
air bhog ann an bogsaichean aig am fabharach a thaobh na tide-
mhara, agus iad an dochas gun ruigeadh iad tir air cladaichean
Leddhais, mar a thachair gu tric.

Tha leac almain againn anns a bheil 545 kg de chuideam. Tha
feum air pailteas dealain gus alman a leaghadh agus, ged a bhios
an stuth amh, bauxite, ri lorg ann an duthchannan tropaigeach,
tha uisge gu ledr againne air a’ Ghaidhealtachd airson dealan
saor @’ dheéanamh. Chaidh leaghadair Cheann Loch Liobhainn a
thogail ann an 1904 agus an darna fear anns a’ Ghearasdan
fichead bliadhna an deidh sin.



Tha an turas agaibh air tighinn gu crich ach deanaibh
cinnteach gun tadhail sibh air a’ bhuth againn air an
rathad a-mach. Tha taghadh farsaing againn de
leabhraichean inntinneach, glainneachan Seumasach agus
moran tiodhlacan eile. Moran taing airson tadhal oirnn.



